
MINUTI

IĊ-CHAIRPERSON (Onor. Carmelo Abela): Niġbed l-attenzjoni li l-Minuti li għandna quddiemna huma tal-laqgħa konġunta bejn tliet kumitati permanenti u ċjoè il-Kumitat Permanenti dwar il-Familja, il-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet Ekonomiċi u Finanzjarji. F’dik il-laqgħa kellna mistiedna l-President Emeritus Marie Louise Coleiro Preca, li hija ċ-Chairperson tal-Malta Foundation for the Well Being of Society, kif ukoll il-Professur Marie Briguglio u xi mistiedna oħra. 

Il-Minuti tal-Laqgħa Nru 30 li saret fit-13 ta’ Mejju, 2025 ġew konfermati.

KORRISPONDENZA

IĊ-CHAIRPERSON: Xtaqt inressaq għall-attenzjoni tagħkom stqarrija li ħarġet mill-Uffiċċju tal-Prim Ministru, flimkien mal-Ministru responsabbli mill-politika soċjali, fejn ippreżentaw pjan soċjali għall-familja 2025-2030. U għalhekk tlabt lis-Segretarju tal-Kumitat sabiex intellgħu din il-press release bħala korrispondenza. Peress li dan il-pjan soċjali jittratta purament fuq il-familja ħassejt li tkun idea tajba li ningħataw preżentazzjoni u mbagħad bħala Kumitat niddeċiedu t-triq ’il quddiem. Imma naħseb li jkun tajjeb li jkollna preżentazzjoni minn min ħadem fuq dan il-pjan, u mbagħad jekk inħossu li l-preżentazzjoni hija biżżejjed nieqfu hemm jew jekk mod ieħor naraw dak il-ħin. Ma nafx jekk hawnx qbil li f’xi seduta ulterjuri jkollna preżentazzjoni fuq dan il-pjan soċjali għall-familja? Għandkom xi opinjoni oħra?  

Press Release 250937 Stqarrija Mill-Uffiċċju tal-Prim Ministru – Ippreżentat il-Pjan Soċjali għall-Familja 2025-2030 iffukat fuq kwalità aħjar fil-ħajja tal-familja.

L-Onor. Paula Mifsud Bonnici.

ONOR. PAULA MIFSUD BONNICI: M’għandix oġġezzjoni. Li forsi xtaqt ngħid hu li m’għandniex nillimitaw ruħna għal seduta waħda, fis-sens li jekk imbagħad joħorġu affarijiet oħra mill-preżentazzjoni li jkollna, jista’ jkun li nsejħu aktar nies biex inkomplu niddiskutu dan il-pjan.
 
IĊ-CHAIRPERSON: Tajjeb, qegħdin naqblu. Ikollna laqgħa fejn issirilna preżentazzjoni u mbagħad jekk ikollna bżonn li nkomplu fuq dan is-suġġett niddeċiedu f’dak il-mument. Il-bqija m’hemmx oġġezzjoni. Fil-każ nikkomunikaw ftit mal-ministeru konċernat u nitolbuhom jagħtuna preżentazzjoni fuq dan il-pjan soċjali. Imbagħad kif għedna jien u l-Onor. Mifsud Bonnici, jekk il-Kumitat iħoss li għandu bżonn jisma’ iktar jew iressaq xi nies oħra, inkunu nistgħu nagħmlu l-proposti tagħna f’dak il-mument.

DISKUSSJONI DWAR IL-PARENTAL ALIENATION – KONTINWAZZJONI

IĊ-CHAIRPERSON: Niġu issa għat-tieni item fuq l-aġenda tagħna, fejn illum se nkomplu bid-diskussjoni dwar il-parental alienation. Magħna online llum għandna lil Dr Sylvana Brannon, li se tagħtina preżentazzjoni fuq dan is-suġġett. Imbagħad wara nkunu nistgħu nressqu l-kummenti jew il-mistoqsijiet tagħna lil Dr Brannon. Grazzi.

Jidher li weħlet xi ftit it-trasmissjoni, imma issa qed nisimgħuk sew.

DR SYLVANA BRANNON (Avukata): ... u allura iktar tirrigwarda rakkomandazzjonijiet fuq kif il-qrati jiffaċċjaw u jindirizzaw il-problema tal-parental alienation meta dawn jispiċċaw quddiemhom. Hija bracket li tolqot ammont kbir ta’ familji li jkunu għaddejjin minn separazzjoni u li jkunu għaddejjin minn sitwazzjoni diffiċli. U hija sitwazzjoni diffiċli għal kull ġenitur u għal kull wild, u l-parental alienation tagħmilha ħafna u ħafna agħar.  Hawn misconception kbira sfortunatament, u dan l-aħħar qiegħda tiġri aktar u aktar minħabba ċerti gruppi partikolari li qishom qegħdin jgħidu li l-parental alienation hija xi ħaġa li jagħmlu l-ommijiet fuq il-missirijiet ta’ uliedhom! 

Personalment ma nħossx li din l-issue għandha tkun gendered imma sfortunatament spiss qiegħda tiġi mqajma minn ċerti gruppi li qisu dejjem in-nisa li jagħmlu parental alienation fuq l-irġiel. U nemmen li għandu jkun hemm sforz biex din id-divide bejn il-parental alienation tiġi indirizzata. Ovvjament trid tinqata’ anke fil-vokabolarju għax hemm ħafna li jgħidu li ġeneralment huma n-nisa li jagħmluha u li jċaħħdu lill-missirijiet mill-aċċess. Pereżempju, fil-każ tiegħi bil-kontra u bħali hemm ħafna! Jiena bl-ebda mod mhu qed ngħid li jsiru aktar min-nisa jew mill-irġiel għax jagħmilha min jagħmilha tibqa’ xi ħaġa ħażina. U l-aktar li jbatu f’din is-sitwazzjoni huma t-tfal.  

Il-problema prinċipali fil-qrati għadha - kif naraha jien, anke issa li qed naraha minn aspett differenti bħala avukat u li m’għadniex issa bħala parti minn kawża, li kont qiegħda niffaċċja l-Qorti, b’seduta tiġi diferita għal data oħra, eċċ. Rigward punishment u rigward ostaklu biex titnaqqas din il-problema hija proprju d-dewmien fil-qrati, fejn qisu ħadd ma jieħu passi, nistennew minn seduta għal oħra, u sadanittant l-alienation tilħaq tiżdied u nispiċċaw f’sitwazzjoni fejn il-kwestjoni tiġi riżolta sempliċiment għax ikun għadda ż-żmien! Imma meta ma tindirizzax il-parental alienation mill-bidu nett, malli jkollok l-inqas ħjiel li din qiegħda sseħħ, u tħalliha għaddejja minn seduta għal oħra, imbagħad nappuntaw social worker, id-darba ta’ wara nappuntaw l-Appoġġ, u mbagħad forsi s-CPS, imbagħad noqogħdu nistennew sakemm nagħmlu r-rapport ... Dawn qed ngħidu xahrejn kull darba! Imbagħad jiġi s-sajf u nieqfu u ż-żmien dejjem għaddej! 

Il-kawża tiegħi għamlet mill-2013 sal-2023 biex inqatgħet, u sa dak iż-żmien it-tfal tiegħi kienu għadhom jiġu alienated fuq ommhom. It-tifla issa għandha 22 sena u ilni ma naraha minn meta kellha 12-il sena! Għandi xorti naf f’liema pajjiż qiegħda tgħix!   Jekk il-kwestjoni tiġi riżolta biss bil-passaġġ taż-żmien, il-ħsara se tilħaq issir. Kważi kważi jekk wara għaxar snin kawża tinqata’ u tingħata sentenza li tagħtik lura t-tifla ... Din illum hija mara ta’ 20 sena u wara dak iż-żmien kollu l-ħsara tkun laħqet saret. Hawn pajjiżi li ma jitħallewx ikaxkru hekk il-każijiet fejn għandek complete alienation. 

Wara għaxar snin jekk tipprova tisforza persuna, għandha kemm għandha żmien, sabiex terġa’ tmur lura mal-ġenitur, l-istampa li jkollha pinġuta f’moħħha se tkun tali li dak il-ġenitur mhux tajjeb jew affarijiet oħra li sfortunatament ikun tambrilha l-ġenitur li għamel l-alienation. 

M’inix se nidħol fuq l-aspett tal-ħsara psikoloġika li tkun qed tiġri fit-tfal kif ukoll lill-ġenituri imma hemm ħafna studji fuq dawn l-affarijiet. Jien se nitkellem mill-esperjenzi personali tiegħi u mill-affarijiet li rajt jien. Dawn l-affarijiet iwasslu għal problemi kbar, fosthom abbuż ta’ sustanzi minn etajiet żgħar, ta’ 16-il sena, problemi ta’ saħħa mentali u problemi ta’ suwiċidji! Nemmen li kieku tittieħed azzjoni mill-qrati fiż-żmien opportun, u hawnhekk meta qiegħda ngħid żmien opportun jiġifieri fi żmien xahrejn u mhux fi żmien sentejn, kieku dawk il-problemi jiġu evitati. Dak iż-żmien esperjenzajtha personalment bħala omm, u llum qiegħda naraha fil-klijenti tiegħi, fejn nara tfal jiddeterjoraw minn seduta għal oħra. Meta nitkellem mal-missier jew mal-omm li jkunu għaddejjin mill-alienation jgħiduli li llum sabu lit-tifla tipprova tirrekordjahom jew inkella tieħu n-noti fuq xi jkunu qed jagħmlu matul il-ġurnata biex imbagħad tgħaddihom lil ommha. 

Dawn l-affarijiet ikunu subtle u sfortunatament meta tmur bihom il-Qorti ma jemmnukx jew ma jarawhomx bħala xi ħaġa kbira. Ma ninsewx il-gravità tal-ħsara li tkun qiegħda ssir lil dawn it-tfal minn seduta għal oħra. Again m’inix se nidħol fuq l-aspett psikoloġiku għax hemm biżżejjed esperti li jitkellmu fuq dan l-aspett. Ma nafx jekk hux kumment ġust imma ssib ħafna nies - mhux b’nuqqas ta’ rispett imma jkolli ngħidha – li mill-affarijiet li nara jaħsbu li huma esperti imma fil-verità ma naħsibx li jkunu qed jindirizzaw is-sitwazzjoni kif suppost.  

Naħseb li bħala servizzi qegħdin very much understaffed, kemm bħala staff tal-Appoġġ kif ukoll taċ-Child Protection Services li jipproteġu lil dawn il-minuri meta jiġu f’dawn is-sitwazzjonijiet. L-istaff li hemm mhux neċessarjament huwa infurmat biżżejjed dwar il-parental alienation. Għandi każ partikolari fejn proprju waqt Supervised Access Visit (SAV), il-missier jgħid lit-tifla li s-psychologist mqabbda mill-Qorti hija qaħba! Qiegħda ngħid eżatt x’qaltli t-tifla ta’ 12-il sena. Lil ommħa qaltilha li s-pyschologist qaħba u li ma tridx tmur tkellimha aktar. U lil ommha qaltilha li hi ħadra għax qiegħda tibgħatha għand il-psikologa bilfors.    Qed nuża dan il-kliem mhux għax irrid nużah imma għax huwa proprju l-kliem li l-missier waqt l-SAV qal lit-tifla. Is-supervisor talabna l-permess biex jisma’ u l-missier għamel xi siegħa u nofs session sħiħa tal-SAV jgħid kontra l-esperti mqabbda mill-Qorti li kienu qed jgħinu lit-tifla f’dan il-każ, u kontra l-omm bi kliem verament dispreġġattiv. X’ġara?  

Meta t-tifla marret lura għand ommha kienet burdata verament ħażina u lanqas riedet tkellimha lil ommha. Meeting li għamilna wara biex forsi nsibu spjega fuq kif din il-persuna tħalliet tkellem lit-tifla b’dak il-mod ma wasslitna mkien. Jgħidulna li qed jieħdu n-noti imma sadanittant għaddew 4 seduti, jiġifieri tmien xhur, u t-tifla bdiet tkisser l-affarijiet id-dar, tagħmel l-affarijiet minn taħt, bil-moħbi, u l-omm spiċċat tibża’ toqgħod magħha d-dar għax bdiet tgħidli li kull ħaġa li tagħmel it-tifla kienet qed tirrekordjaha, taħbilha l-affarijiet, eċċ. Din l-omm qaltli li mhux biss għandha tifla li qiegħda tiġi wżata b’dan il-mod minn adult li suppost qiegħed jipproteġiha, imma se jqabbadha ċerti problemi psikoloġiċi! Anke l-omm tinsab għaddejja minn sitwazzjoni diffiċli, fejn qiegħda tipprova tipproteġi lit-tifla imma hi stess qiegħda tibża’ minnha! U din nifhimha kompletament għax jien, ftit żmien qabel mat-tifla marret kompletament tgħix ma’ missierha, mingħajr ebda interess li jkollha relazzjoni miegħi, kont nibża’ li se toqtolni bil-lejl! Tant kienet turi kattiverja miegħi li kont nibża’ norqod waħdi bil-lejl għax ma kontx naf safejn se tasal għax kienet tagħmel ħafna affarijiet li ma kenux normali għaliha u għal karattru tagħha kif kien qabel!

Ovvjament il-ħsara mhux lill-minuri biss tkun qiegħda ssir imma ssir ukoll lil dak il-ġenitur milqut mill-parental alienation. Nemmen li l-ħsara tkun qiegħda ssir ukoll lill-ġenitur li jkun qed jagħmel l-alienation għax jiena ċerta li ġenitur li jkun qed iġib ruħu b’dak il-mod ma’ uliedu, żgur li ma jkollux l-intenzjoni li jkisser lil uliedu. Jiena aktar naħseb li hija sitwazzjoni ta’ injoranza, fis-sens li jkun hemm nuqqas ta’ għarfien ta’ verament x’inhuma l-konsegwenzi tal-affarijiet li jkun qed jagħmel jew forsi jkun hemm  ukoll xi problemi ta’ saħħa mentali li jkunu moħbijin. U allura anke dak il-ġenitur għandu bżonn l-għajnuna.   

Fuq dawn l-affarijiet inħoss li meta din l-għajnuna, dan l-intervent, ma jingħatax mill-Qorti ta’ xejn li jkollok taċ-Child Protection Services, tal-Appoġġ jew tal-SAVs għax ċerti affarijiet irid ikun hemm deċiżjoni ogħla, li tiġi mill-qrati, fejn jgħidu hekk irid isir, dak l-aċċess irid jieqaf għalissa u li hemm bżonn li jingħata dak it-tip ta’ trattament liż-żewġ ġenituri u lill-minuri. Sakemm ma jkunx hemm dak l-intervent sod u definit, u l-ġenitur li qed jagħmel l-alienation jitħalla jagħmel l-alienation, kważi kważi l-Qorti qisha qed tagħtih permess, mhux dirett, imma billi ma tagħmel xejn qisha qed taċċetta dik l-imġieba. U forsi qiegħda ġġiegħlu jemmen li għandu raġun b’li qed jagħmel għax persuna normali, li kieku xi ħadd qed jiżbalja se twaqqfu. U allura meta l-Qorti mhu qed tgħidlu xejn sinjal li mhu qed jagħmel xejn ħażin.    

Hija ċara li din hija xi ħaġa li qed tolqot lill-familji u ma naħsibx li neċessarjament għandek ġenitur ħażin u ġenitur tajjeb. Jiena naħseb li għandek familja li għandha bżonn l-għajnuna minn kull aspett. U l-membri kollha għandhom bżonn l-għajnuna.   Din mhux faċli għalija biex ngħidha imma kien hemm mumenti li kieku rajt missier it-tfal tiegħi għaddej mit-triq, kont insuq għal fuqu u nirriversja biex inkun ċerta li ħlist minnu! Illum nifhem forsi li l-membri kollha għandhom bżonn l-għajnuna għax mhux la kemm tgħid dik persuna ħażina jew dik persuna tajba. Ma naħsibx li ġenitur f’sikktu se jagħmel dawn l-affarijiet volontarjament biex iweġġa’ lil uliedu. Jista’ jkun li jkunu mweġġgħin minħabba s-separazzjoni jew ikun hemm xi ftit tal-għira. Imma nerġa’ ngħid li l-membri kollha għandhom bżonn l-għajnuna. 

Il-fatti huma li hawn ħafna familji li qegħdin jitkissru minħabba l-parental alienation.   Jien li ma nistax nifhem kif inħalluha tiġri għax dawn it-tfal li llum huma vittma ta’ parental alienation, li llum qegħdin ibatu l-effett tagħha, għada pitgħada se jispiċċaw fil-qrati tagħna minn aspett differenti, bħala ġenituri li qed jagħmlu huma stess l-alienation jew inkella bħala vittmi. La jkunu huma diġà għaddew minn din l-esperjenza, se taffettwa x’tip ta’ partners se jsibu, x’tip ta’ relazzjonijiet se jibnu u l-mod ta’ kif huma se jiffaċċjaw il-problemi fil-familji tagħhom. L-għodda li tgħallmu jużaw biex jieħdu dak li jridu mingħand il-partner tagħhom ... Aktar ma nħalluha l-problema, aktar se tispiċċa tikber.  

Nemmen li s-soluzzjoni prinċipali la huma l-meetings, la huma l-presentations, la huma l-brochures, la huma l-billboards u lanqas id-dokumenti li jintefgħu fil-Parlament. Imma għandhom ikunu l-qrati li jsabbtu saqajhom u jwaqqfu milli jseħħu dawn l-affarijiet.   Nisma’ ħafna jgħidu li hemm bżonn bidla fil-liġi fuq il-parental alienation imma fl-opinjoni tiegħi m’hemmx bżonn. Fit-teżi tiegħi ddiskutejha din ukoll. Liġijiet diġà għandna biżżejjed li jindirizzaw il-parental alienation. Sfortunatament il-liġijiet hemm ikunu dejjem imma l-problema hi kemm għandna guts biex nimplimentawhom. Fil-verità parental alienation hija a form of child abuse. Kulħadd jaf x’hemm ippubblikat fir-riċerki u naf li diġà għandna liġijiet fuq child abuse. Jiġifieri ma nistax nifhem għalfejn we have to reinvent the wheel u nerġgħu nagħmlu liġi li tispeċifika parental alienation meta fil-verità dawn l-affarijiet se jkomplu jikkomplikaw is-sitwazzjoni. Għalfejn?   

Li se jiġri mbagħad hu li jien l-avukat tal-ġenitur li huwa alienated u se noqgħod intella’ l-argumenti tiegħi fuq il-parental alienation, imbagħad jiġi l-avukat tan-naħa l-oħra u se joqgħod jgħid bil-kontra, u noqogħdu naħlu ħin is-seduti biex naraw jekk hemmx parental alienation jew le! Minflok ma noqogħdu naħlu l-ħin to reinvent the wheel għandna nużaw l-għodda li tagħtina l-liġi u nagħżlu li nimplimentaw il-liġi mingħajr ma noqogħdu nduru mal-lewża. Jien m’inix imħallef u lanqas irrid nkun għax ma naħsibx li nkun tajba f’dak l-irwol, imma sfortunatament nara ħafna delays għax forsi l-imħallfin jibżgħu jieħdu ċerti deċiżjonijiet għax jibżgħu li se jidhru li qed jgħaġġlu ħafna jew inkella għax huma stess ma jkunux ċerti fuq liema naħa jridu jmorru l-affarijiet. Però hemm bżonn li jkun hemm awareness li l-parental alienation irid jiġi indirizzat mill-bidu, mal-ewwel suspett li jkun hemm parental alienation, u mhux nistennew li nqabdu l-esperti, jew sakemm jaslilna d-digriet tal-Appoġġ jew taċ-Child Protection Services. Imbagħad sakemm ninnotifikawhom, u mbagħad sakemm jagħmlu l-monitoring u joħorġu r-rapporti. Dawn huma kollha affarijiet li jieħdu ż-żmien u ma jagħmlu ġid lil ħadd! Anzi sfortunatament is-sitwazzjoni jiggravawha. 

Jiena naħseb li l-għodda kollha diġà qiegħda hemm imma ma naħsibx li qed nużawha. U allura ma naħsibx li hemm għalfejn nerġgħu nivvintaw kollox mill-bidu. Żgur hija xi ħaġa li tista’ tiġi tackled għax tolqot ħafna ġenituri, familji u tfal. U kif għedt il-problema qiegħda tikber għax dawn it-tfal, li huma l-prodott ta’ parental alienation, għada pitgħada se nerġgħu narawhom jew fil-qrati jew f’sitwazzjonijiet sfortunatament agħar ta’ mental health problems. Bl-ebda mod ma nistgħu ngħidu li llum se nagħtu sentenza fl-20 ta’ Frar 2025, il-kawża magħluqa u ġiet deċiża, u daqshekk qisu qatt ma ġara xejn and we can go to the next case! L-effetti ta’ dawk id-deċiżjonijiet li jkunu saru fil-qrati, u sfortunatament mill-avukati, jibqgħu jinħassu. Din xi ħaġa li jien ma nifhimhiex meta niddiskutiha ma’ avukati oħra, fejn dawn jgħiduli li jien niddefendi lill-klijent tiegħi rrid. Le, I’m sorry imma jekk il-klijent tiegħi qed jagħmel alienation jien mhux se niddefendih jew se ninkoraġġih ikompli għaddej bl-alienation.

Jien kelli omm li qaltli li ma tridx li l-missier jara t-tifla. Għalfejn m’għandux jaraha? Qaltli għax hu kien jaqlibhielha u qatt ma kien jaraha lit-tifla meta kien għadu jgħix magħha u dawn l-affarijiet kollha. Ir-raġuni hija sempliċi u jidher li għad hemm issues bejn il-koppja. Il-pass tiegħi f’dak il-mument mhuwiex li naqbel magħha u ngħidilha mela issa nagħmlu rikors ħalli l-missier ikollu aċċess supervised u dawn l-affarijiet kollha. Parental alienation hija ħażina dejjem, kemm jekk qed jagħmlu l-klijent tiegħi u kemm jekk qed jagħmlu l-klijent tal-avukat l-ieħor!

IĊ-CHAIRPERSON: Dr Brannon, se nwaqqfek ftit ħalli nagħti ċans lill-Membri jagħmlu l-kummenti tagħhom jew xi mistoqsijiet. Qabel nagħti l-kelma lill-kollegi tiegħi nixtieq nirringrazzjak doppjament, l-ewwel nett talli sibt il-ħin li tiltaqa’ magħna minkejja li qiegħda barra minn Malta u t-tieni nett talli qsamt magħna l-esperjenza personali tiegħek, apparti l-expertise tiegħek ukoll. Inti semmejt numru ta’ rakkomandazzjonijiet li għamilt fit-teżi tiegħek. Aħna nkunu interessati li jkollna forsi dawk ir-rakkomandazzjonijiet ħalli l-Kumitat ikun jista’ jixtarrhom biex finalment meta nagħmlu r-rapport tagħna nkunu nistgħu nikkonsidraw li ndaħħluhom fih ukoll. Tista’ tgħaddihom lis-Segretarju tal-Kumitat, lis-Sur Stephen Grech, biex imbagħad jgħaddihom lilna. Issa se nagħti l-kelma lill-kollegi tiegħi u mbagħad tkun tista’ twieġeb lura għal dak li jistaqsuk.  

Rimarki?  L-Onor. Graziella Attard Previ. 

ONOR. GRAZIELLA ATTARD PREVI: Grazzi. L-ewwel nett ningħaqad maċ-Chairperson sabiex nirringrazzjak talli aċċettajt l-istedina tagħna u b’mod partikolari talli qiegħda taqsam magħna din l-esperjenza. Jien diġà kelli l-opportunità li niltaqa’ miegħek u naf kemm taħdem mill-qalb fuq din l-issue. Naf kemm tixtieq li kemm jista’ jkun din is-sitwazzjoni tmur għall-aħjar għall-ġid tas-soċjetà. Bħala mistoqsija xtaqt ukoll nagħmililek fuq ir-rakkomandazzjonijiet tiegħek, però xtaqt ngħaqqadha wkoll mal-esperjenza tiegħek. Inti għedtilna xi ħaġa li naħseb se tkun l-iktar ħaġa li se nżommu magħna, fejn għedtilna li donnu l-ikbar raġuni li qiegħda tagħmel l-iktar ħsara hija d-dewmien fil-qrati. 

Qisu din kienet l-aktar ħaġa li ffokajt fuqha inti. Jien laqatni l-fatt li inti għedt li filwaqt li koppja tmur il-Qorti sabiex titlob gwida jew li tingħata ġustizzja, bil-mod ta’ kif qed isiru l-affarijiet idum biex joħroġ careplan, ħa nsejjaħlu hekk, jew kif għandu jingħata l-aċċess, il-manteniment u dawn l-affarijiet. Tista’ toħroġ careplan proviżorju sakemm proprju jinqata’ l-każ. Imma xi tħoss inti jew mill-esperjenza tiegħek x’tara li qiegħed iżomm il-Qorti milli tagħmel dan? Inti għedt li jista’ jkun li l-imħallfin isibuha diffiċli biex jieħdu ċerti deċiżjonijiet, però jista’ ikun ukoll ir-riżultat li forsi m’hemmx biżżejjed riżorsa għall-imħallfin biex din id-deċiżjoni tingħata b’mod aktar spedit? Grazzi.

IĊ-CHAIRPERSON: Dr Brannon, qabel twieġeb ħa ngħaddu għall-Onor. Katya De Giovanni. Grazzi.

ONOR. KATYA DE GIOVANNI: Dr Brannon, grazzi ħafna. Ilni ħafna ma narak u qiegħda nieħu gost nerġa’ narak. Sellili għal tal-familja. Inti għaddejt kumment fuq is-servizzi, u forsi dan qiegħed fir-rakkomandazzjonijiet tat-teżi tiegħek, u allura xtaqt nistaqsik li meta semmejt is-servizzi għedtilna li tispiċċa min-naħa għall-oħra, qisu hemm servizz, imbagħad immorru min-naħa għall-oħra, allura jekk ma jkunx hemm dawk is-servizzi x’tip ta’ servizz għandu jingħata biex forsi nagħtu servizz aħjar? Allura inti, bħala professjonista li taħdem fil-qasam, u anke bħala persuna li ġarrabt il-parental alienation, x’tissuġġerixxi li għandu jsir fir-rigward tas-servizzi ħalli jkunu aktar ħolistiċi?

IĊ-CHAIRPERSON: Dr Brannon, ħa nagħmel osservazzjoni jien u mbagħad nagħtik il-kelma. Aħna bħala Kumitat, flimkien mal-Kumitat Permanenti dwar l-Affarijiet Soċjali, qegħdin nagħmlu diskussjoni, li qiegħda toqrob lejn it-tmiem tagħha, dwar il-vjolenza domestika. Ovvjament mhumiex l-istess ħaġa, u mhux bilfors ikun hemm waħda u jkun hemm l-oħra, però xi kultant jien nara li jista’ jkun hemm element tat-tnejn fil-ħajja familjari li sfortunatament tkun qiegħda bil-mod il-mod tispiċċa. Kif nistgħu nieħdu azzjonijiet, filwaqt li naturalment hemm issues ta’ natura kriminali fil-vjolenza domestika, imma mbagħad hemm l-issue lil hinn mill-azzjoni kriminali li trid tittieħed, fejn għandek relazzjoni familjari li inti aċċennajt għaliha, li fl-aħħar mill-aħħar qiegħda tbati l-familja kollha, u allura hemm bżonn li nagħtu l-attenzjoni lill-familja kollha, kemm min jagħmel ħaġa u kemm min jagħmel oħra. Ħafna drabi t-tfal jiżfnu fin-nofs u t-tfal huma l-vittmi ewlenin f’dan kollu. Tara li hemm rabta, għalkemm mhux dejjem mija fil-mija, bejn il-vjolenza domestika u l-parental alienation?  

DR SYLVANA BRANNON: Parental alienation hija forma ta’ domestic violence. Fil-fatt ġew ippubblikati numru ta’ papers professjonali fuq dan l-aspett. Sfortunatament, avolja saret ħafna ħidma fuqha, xorta tibqa’ l-impressjoni kemm fil-pubbliku, kemm fl-għases tal-Pulizija kif ukoll fil-qrati, li sakemm m’għandekx tbenġila viżibbli, demm ħiereġ minn xi ġerħa u affarijiet simili, allura dik m’hijiex vjolenza domestika! Jien ġieli mmur ma’ klijenti nagħmel rapport mad-Domestic Violence Unit, u jkolli xi mara jew xi raġel moħħhom imkisser bil-bumbardament kontinwu ta’ tgħajjir li jirċievu mill-persuna l-oħra u l-pulizija jistaqsihom xi jkun ġara. Issa dan jekk joqgħod iħares lejha jew imur ma’ wiċċha u joqgħod ixejjer idejh kontinwament x’se tgħidilhom?! Għax kien qed iħares lejja?!   

Irrid ngħid li mxejna ħafna minn kif kienet is-sitwazzjoni fi żmieni, però xorta għad għandna dik il-misconception li sakemm m’hemmx tbenġil jew demm ħiereġ jew tgħajjir espliċitu u theddid, allura ma jinħarġux akkużi. Il-pulizija jgħidlek hawnhekk m’hawnx theddid jew harassement u allura this is not a defenition of domestic violence!  Aħna nafu li għandek ħafna aspetti fil-vjolenza domestika. Anke l-fatt li r-raġel ma jagħtix il-flus lill-mara ... Ġeneralment f’ċerti koppji avvanzati fl-età huwa r-raġel li jkollu l-kontroll tal-flus u jagħtiha bl-eżatt, tant li lanqas ikollha biex tmur tagħmel xagħarha pereżempju. U jekk tmur l-għassa u tipprova tagħmel rapport fuq dawn l-affarijiet, il-pulizija se jgħidlek mill-affarijiet kollha li nara hawn ġew, fuq din se toħroġ l-akkużi! X’se nagħmel x’ħin immur quddiem il-maġistrat u ngħidilha hekk?! Mhux se tibgħatni ’l hemm għax tgħidli dawn mhumiex affarijiet gravi ħdejn l-affarijiet l-oħra li naraw?!  

Parental alienation hija forma ta’ vjolenza domestika. Ġew ippubblikati ħafna papers fuqhom dawn, fejn persuna tikkontrolla u timmanipula u tpoġġi lill-ġenitur l-ieħor f’sitwazzjoni fejn iridu huma u jibqgħu jżommu dak il-kontroll. X’hemm aħjar milli tuża lit-tfal kontra l-ġenitur l-ieħor biex tkompli tikkontrollahom?! Ħafna drabi dik hija l-iktar ħaġa effettiva li xi ħadd jista’ jagħmel fuq il-ġenitur l-ieħor. Tgħidlu mhux se nħallik tara aktar lit-tifla! X’tista’ tagħmel agħar minn hekk? Kemm hawn irġiel u nisa li jispiċċaw jibku fil-mother’s day u fil-father’s day jew fil-birthday tat-tfal għax il-ġenitur l-ieħor ma jħallihomx jarawhom?! Jew fil-vakanzi tas-sajf ma jistgħux iqattgħuhom ma’ uliedhom, lanqas xi sleep over ma jħalluhom! Dik ukoll hija forma ta’ vjolenza domestika. 

Jiena ngħid li lanqas hemm għalfejn dawn il-ħafna sections differenti, daqqa parental alienation, daqqa harassment, daqqa domestic violence, eċċ. Il-vjolenza domestika fiha nnifisha hija umbrella kbira biżżejjed li tiġbor taħtha dawn l-affarijiet kollha.  Vjolenza domestika mhijiex biss f’dan il-każ ta’ parental alienation minn ġenitur fuq ġenitur ieħor imma hija wkoll minn ġenitur fuq il-minuri. Jiġifieri żgur li hemm dak l-aspett ukoll.  

Imbagħad l-Onor. Graziella Attard Previ staqsiet fuq id-delays fil-qrati u r-riżorsi. Jien naħseb li definitely m’hemmx biżżejjed riżorsi. Fil-fatt anke meta tiġi biex sempliċiment tissettja l-monitored visits, ġieli trid iddum tmien xhur sakemm jinstab biżżejjed staff li jistgħu jibdew dawn il-visits! Dan ifisser li sadanittant għandek tmien xhur fejn ġenitur ma kellux aċċess għal uliedu għax il-Qorti ma setgħetx tipprovdi dan is-supervision. Jekk għandek ġenitur li mhux qed jara lil bintu għal tmien xhur sħaħ, dik it-tifla min jaf x’qiegħda tisma’ mingħand il-ġenitur l-ieħor! Pereżempju, li l-mummy mhux qed tipprova tiġġieled għalik! Dawn huma affarijiet li vera jintqalu. U allura f’dak iż-żmien ta’ stennija min jaf kemm tilħaq tiddeterjora s-sitwazzjoni! Tmien xhur wara, meta ssir l-ewwel monitored visit, eventwalment ikun diġà kollox mitluf. It-tfal ikunu jidhru li telqu. 

Żgur li hemm bżonn ta’ aktar riżorsi, però mhux biss li nżidu n-numri tal-istaff biex ngħidu li minflok 50 issa għandna 100 għax jekk dawk il-100 ma jkunux imħarrġa biżżejjed, jekk m’għandhomx biżżejjed awareness, u ma jafux x’jiġifieri parental alienation, li xi ħadd forsi tahom lista ta’ points u checklist jew whatever, u ma jisimgħux l-esperjenzi veri ta’ xi jkun għaddej minnu dak il-ġenitur u dak il-minuri ... Jekk ma jkunx hemm it-taħriġ meħtieġ ta’ xejn ikollok in-nies. Din mhijiex kwestjoni li jkollok numru ikbar imma numru ikbar ta’ nies li huma mħarrġa u li jafu x’għandhom ifittxu biex jaraw jekk hux qed isir parental alienation jew le. Anke meta qed jitkellmu mat-tfal importanti li jkunu jafu kif jindirizzaw dik is-sitwazzjoni għax ikollok dawn it-tfal li jkunu qed jiġu alienated li jgħidulek li ma jridux imorru mal-mummy jew mad-daddy għax jiddejqu miegħu, jew li nkella d-daddy ma jtihomx jieklu, jew ma jħallihomx fuq il-mobajl, jew inkella għax id-daddy qatt ma jixtrilhom xejn mentri għand il-mummy għandhom affarijiet sbieħ. 

You have to hear the voice of the child. The child has a voice but not necessarily a choice, jiġifieri li tisma’ lit-tfal hija ovvja, allaħares nerġgħu mmorru lura fiż-żmien fejn it-tfal ma kellhomx vuċi, però meta qed nisimgħu lit-tfal irridu noqogħdu attenti li qed nisimgħu lit-tfal u mhux il-vuċi tal-ġenitur jew ieħor through il-loudspeaker tat-tfal!   Allura jrid ikollok professjonisti li kapaċi jagħmlu dik id-distinzjoni, u ċjoè jekk dak li qed jgħidu t-tfal huwiex verament il-vuċi tagħhom jew inkella l-vuċi tal-ġenitur l-ieħor.  

Nemmen ukoll li sfortunatament raġuni kbira għad-dewmien fil-qrati hija l-avukati. Għandek avukati li jieħdu pjaċir jiddeferixxu ’l hemm u jiddeferixxu ’l hawn, u jdaħħlu rikors fuq hekk u jekk taċ-Child Protection Services jagħmlu rapport għax qed jaraw parental alienation u qed jirrikkmandaw ċerti passi, l-avukat tan-naħa l-oħra, tal-alienator, minflok jipprova jgħin lill-klijent tiegħu jifhem, minflok ma jgħidlu li hemm dawn ir-rakkomandazzjonijiet, mela ejja nipprovaw nimxu magħhom biex il-familja kollha timxi ’l quddiem ... Mela l-klijent tiegħi joqgħod jitbaqbaq u jgħid li l-mara qiegħda tagħmel alienation u jien ngħidlu issa nagħmlu rikors u ntellgħuha tixhed lil din li għamlet ir-rapport, noqogħdu nagħmlulha l-mistoqsijiet u nispiċċaw inkaxkru ħames xhur oħra u s-sitwazzjoni tkompli taggrava!  U allura lill-alienator qed ngħidulu bravu u qed nagħtuh il-permess biex ikompli jagħmel dawn l-affarijiet għax il-qrati ma jintervjenux. 

L-avukati għandhom rwol kbir x’jagħmlu f’din il-kwestjoni kollha, u għalija nħoss li għandhom ikunu accountable f’dawn il-każijiet għax il-klijent tagħhom fuqhom jiddependi jekk ikunx fit-tajjeb jew fil-ħażin. Issa naf li hemm avukati li jagħtu każ ta’ dawn l-affarijiet imma sfortunatament hekk inħoss jien. Niftakar li meta sirt avukat il-wegħda miegħi nnifsi kienet li ma nasalx f’dak il-punt u t-tajjeb għandu jibqa’ tajjeb u l-ħażin għandu jibqa’ ħażin. Hemmhekk iva, inħoss li l-avukati għandhom bżonn ta’ aktar taħriġ biex jekk inti qed tagħti servizz fis-soċjetà, l-obbligu primarju tiegħek, kif ngħid lill-klijenti tiegħi, l-obbligu mhuwiex lejk bħala klijent tiegħi imma lejn it-tifel jew it-tifla tiegħek, irrispettivament minn min għandu raġun! Inħoss li bħala avukati għandu jkollna ċerti standards ta’ etika u valuri, u jekk il-klijent qed jagħmel il-ħsara fuq il-minuri ngħinuh jifhem li jekk verament qed naħdem għalih, irrid naħdem għall-ġid tiegħu imma anke tat-tfal tiegħu. 

Jien irrid ngħinek tifhem x’hemm żbaljat fl-atteġġjament tiegħek u kif tista’ tirranġa biex dawk l-affarijiet tirranġahom. L-isfortuna hi li jekk inti se tkellem lill-klijent tiegħek b’dan il-mod, dan se jgħidlek bye bye u jmur isib avukat ieħor! Imma kieku kull avukat jaħdem b’dak il-mod, u nservu lill-klijenti bil-verità ta’ kif dawn l-affarijiet qed jolqtu lit-tfal, forsi kieku nimxu iktar. U dawn huma ħafna mid-delays li qed ikollna. Il-Qorti diġà għandha l-għodda, fejn l-imħallef għandu l-poter li jirregola l-proċeduri ta’ kawża ta’ kura u kustodja, u m’għandu għalfejn joqgħod jitlob il-permess ta’ ħadd. Anzi għandu gwida ċara fil-liġi ta’ kemm għandu jdum jistenna u jisma’ ċerti provi. Jiġifieri fil-verità l-għodda hemm qiegħda. Issa l-imħallfin xi darba kienu avukati wkoll, u jista’ ikun li moħħhom ikun qiegħed jaħseb b’dak il-mod. Imma r-riżorsi diġà qegħdin hemm.

Rigward servizzi alternattivi, fl-opinjoni tiegħi iktar minn servizzi alternattivi iktar forsi jrid ikollna re-direction ta’ ċerti servizzi li minflok ma nitfgħu lil kulħadd f’keffa waħda, u kull familja li qed tissepara ngħadduha mill-istess proċedura, nagħmlu distinzjoni bejn ċerti familji li s-separazzjoni tagħhom tkun straight forward u ma jkunx hemm dawn il-feriti, u ma jkunx hemm din it-tip ta’ vjolenza domestika, u familji oħra li jkollhom bżonn għajnuna differenti. Fit-teżi tiegħi din semmejtha bħala waħda mir-rakkomandazzjonijiet. Aktar milli nivvintaw servizzi alternattivi nemmen li aktar għandna nagħmlu re-alignment tas-servizzi li diġà għandna għad-dispożizzjoni tagħna. Ma nafx jekk weġibtx il-mistoqsijiet kollha tagħkom?

IĊ-CHAIRPERSON: Naħseb li iva, weġibt il-mistoqsijiet ta’ kulħadd. U għalhekk naħseb li nistgħu nikkonkludu hawn ħalli ma nżommukx wisq fuq il-linja. Dr Brannon, mill-ġdid grazzi ħafna f’ismi u f’isem il-kollegi tiegħi. Napprezzaw ħafna l-intervent tiegħek, u kif għedna aktar qabel, is-Sur Stephen Grech se jagħmel kuntatt miegħek minħabba r-rakkomandazzjonijiet tat-teżi tiegħek. Grazzi u l-kumplament tal-ġurnata t-tajba.

DR SYLVANA BRANNON: L-Onor. Graziella Attard Previ diġà għandha t-teżi tiegħi.   Grazzi ħafna lilkom.

IĊ-CHAIRPERSON: Illum kellna lil Dr Brannon li smajna l-kummenti u l-intervent tagħha. Ma nafx nistgħux nagħlqu hawnhekk fuq is-suġġett tal-parental alienation jew inkella għandniex bżonn iktar seduti. Naf li kellna persuna oħra li kellha tiġi imma ma setgħetx tingħaqad magħna llum. Jiddependi hemmx il-ħtieġa li nisimgħuha wkoll. Jien ma nafx x’se tgħid u ma nafx minn liema perspettiva se tieħu dan is-suġġett, bħalma ma kontx naf ta’ Dr Brannon. Jekk inħossu li smajna biżżejjed, forsi nistgħu nikkonkludu llum. Jekk taħsbu li tajjeb li nisimgħu ftit ieħor, nisimgħuha wkoll. Mela fil-każ nisimgħu lil din il-persuna d-darba li ġejja. Naraw li ma nħallux wisq u rridu nkunu tajbin fil-ħin u ma nagħmlux siegħa sħiħa. Bħala Kumitat għad fadlilna s-suġġett taċ-childcare li għadu miftuħ. Għalhekk forsi bħala t-tieni item nistgħu naraw nagħlqux dak ir-rapport. Nirringrazzjakom.

Fil-5.30 p.m. il-Kumitat aġġorna għal ġurnata li kellha tiġi komunikata aktar tard.

